Y Gemau Olympaidd – Yr Olympics

Athen 1896
     James Connolly – y cyntaf
· Cynhaliwyd Gemau Olympaidd yn gyson am 1,500 o flynyddoedd tan 393 O.C. pan gawson nhw eu stopio am fod yn rhy baganaidd. Mil pump cant o flynyddoedd wedyn, ar ddiwedd y bedwaredd ganrif ar bymtheg, penderfynodd Ffrancwr o’r enw Pierre De Coubertin ail-gychwyn y Gemau ac ym 1896 cynhaliwyd y gemau Olympaidd modern cyntaf yn Athen, prif ddinas gwlad Groeg.

· Yng ngemau 1896 cystadlodd 280 o athletwyr, o 13 gwlad mewn 43 cystadleuaeth gwahanol.

· Ar y 6ed o Ebrill 1896, enillodd yr Americanwr James Connolly y naid driphlyg; fo oedd y pencampwr Olympaidd cyntaf ers mwy na  1,500 o flynyddoedd. Llwyddodd hefyd i ddod yn ail yn y naid uchel a thrydydd yn y naid hir. 
· Ond, bu raid iddo dalu pris reit uchel am fod yn bencampwr Olympaidd. Pan gyhoeddwyd bod y Gemau Olympaidd yn ail-ddechrau roedd James yn fyfyriwr ym Mhrifysgol Harvard, yn America. Er mwyn cael amser i baratoi a theithio i Athens, gofynnodd i awdurdodau’r Coleg am gyfnod i ffwrdd er mwyn iddo gael gwneud ei orau ar gyfer y gemau. Ond gwrthododd y Coleg ei gefnogi na rhoi caniatâd iddo. 

· Felly, roedd raid iddo adael y coleg yn gyfan gwbl a rhoi heibio ei astudiaethau. Roedd y coleg yn fodlon iddo wneud hyn, ac fe aeth James i Athens. Wrth gwrs heddiw, mae ei enw ym mhob llyfr hanes sy’n sôn am athletau neu’r gemau Olympaidd. Mae’n enwog am mai fe oedd y cyntaf i ennill medal aur yn y gemau Olympaidd modern. 
· Pan adawodd James Connolly America, a chychwyn ar y fordaith hir ar long i wlad Groeg mae’n siwr ei fod yn pendroni am ei ddyfodol – gan ofyn iddo’i hun os oedd o wedi gwneud y peth iawn.  Roedd o wedi dewis gadael y Brifysgol a mynd i gystadlu yn y gemau – tybed â fyddai’r gemau cystal ag oedd o’n ddisgwyl?
· Cofiwch mai’r gemau Olympaidd modern cyntaf oedd yn wynebu James – rhywbeth newydd, heb ei brofi – nid y sioe enfawr fyd-eang sy’n bodoli heddiw.

· Mae gwneud penderfyniadau mawr, sy’n newid eich bywyd am byth, yn gofyn am ddewrder ac ymrwymiad  (‘commitment’). Newidiodd bywyd Iddew o’r enw Saul yn llwyr pan benderfynodd o fod yn ufudd i Iesu Grist. Er fod ganddo bopeth – teulu pwysig, addysg prifysgol, edmygedd pobl eraill, statws yn y gymuned – dwedodd Paul, 

Does dim byd mwy gwerthfawr bellach na’r fraint aruthrol o gael nabod fy Arglwydd, y Meseia Iesu! Dw i’n gallu byw heb y pethau eraill i gyd, cyn belled â mod i’n cael y Meseia. Sbwriel ydy’r cwbl o’i gymharu â chael perthyn i’r Meseia!  (Philipiaid 3:8)
· Nid Paul oedd y cyntaf i ddilyn Iesu, ond roedd o dal yn benderfyniad mawr iddo. Rhoddodd heibio bopeth a arferai fod yn bwysig iddo er mwyn rhoi ei fywyd yn llwyr i wasanaethu Iesu Grist. 
· Gweddïwn: 
Diolch am yr esiamplau da dyn ni’n weld o’n cwmpas – diolch am y bobl sy’n ein hysbrydoli ni i fod yn well pobl. Helpa ni i gofio ei bod hi’n bosib i bawb newid er gwell. Diolch i ti am fywyd a gwaith Iesu Grist ar y ddaear; helpa ni i gredu bod ei fywyd Ef yn werthfawr iawn. Amen.

